
                                        Ներածություն 

 

Սիրում եք երեխային`խաղացեք նրա հետ,  

Խաղացեք իսկական, անկեղծ , և դա կլինի  

ձեր ամենամեծ նվերը նրան:  

Ա. Ս. Մակարենկո 

 

Խաղը  մարդկային գործունեության ամենահետաքրքիր ձևերից մեկն է:Այն ծագում է 

մանկության շրջանում և ուղեկցում մարդուն ողջ կյանքի ընթացքում: 

Խաղը դպրոցում գիտելիքների ձեռքբերման յուրահատուկ միջոց է:Այն թույլ է տալիս 

զուգակցել ուսուցումը զվարճանքի հետ:Եթե խաղը լավ է 

կազմակերպված,հորինված,ապա երեխան առանց երկմտելու մտնում է խաղի 

մեջ,փորձում է իր ուժերը հասակակիցների հետ,մրցում է և ձգտում դառնալ 

առաջինը:Այն երեխան,որի տրամաբանությունը զարգացած է,կարողանում է արագ 

մտնել դերի մեջ ,և  ոչ միայն ինքն է փորձում խաղալ խաղի կանոններով,այլև իր 

աշխուժությամբ վարակում է ընկերներին:Խաղը որպես վարժանք,որպես փորձի 

ձեռքբերում դժվար է գերագնահատել:Խաղի միջոցով ստացած գիտելիքն ավելի 

մնայուն է,պատկերավոր և լավ է հիշվում երկար ժամանակ: Դասապրոցեսում խաղը 

որպես ակտիվ ուսուցման կազմակերպման ձև ակտիվացնում է երեխաներին։ 

ՈՒսուցման ընթացքում խաղի կիրառումը զարգացնում է երեխաների մոտիվացիան, 

օգնում է ուսուցչին ակտիվացնել անհամարձակ երեխաներին, որովհետև խաղալիս 

երեխան իրեն ազատ է զգում։Երեխային հնարավորություն է տրվում ազատ 

արտահայտելու իր մտքերն ու կարծիքները։ Խաղային իրավիճակում երեխան 

դառնում է առավել գործուն և ուշադիր։ Խաղերը հաճախ տեղեկատվական բնույթ 

են կրում։ Խաղի ընթացքում երեխան կարողանում է ազատ մտածել տրված հարցի 

շուրջ։ Քննարկման փուլում նա լսում է ուրիշների կարծիքները և նույն հարցի 

վերաբերյալ տարբեր մեկնաբանություններ։ Ինքն էլ հնարավորություններ ունի 

համագործակցելու ընկերների հետ և սեփական որոշումներ 

կայացնելու։Արդյունքում երեխան ինքնավստահություն է ձեռք բերում և 

զարգացնում զննողականությունը։ Մանկավարժության և հոգեբանության 

տեսաբանները գտնում են, որ երեխայի հոգեբանությունն ու անհատականությունը 

առաջին հերթին ցայտուն և անմնացորդ արտահայտվում են խաղի մեջ։ Խաղը 

երեխայի համար կենսաբանական ներքին պահանջմունք է։Երբ կրտսեր 

դպրոցական տարիքի երեխայի համար առաջատար գործունեություն է դառնում 

ուսումը,երեխան չի կարողանում զերծ մնալ խաղերից:Իսկ երբ ուսումը համեմվում է 

տարբեր խաղերով,դրանք երեխայի համար դառնում են ավելի 

հետաքրքիր,ցանկալի,սրտամոտ,հոգեհարազատ:Երբ խաղը մուտք է  գործում 

մանկավարժական գործընթացի մեջ,դասարանում փոխվում է միջավայրը և  

դառնում յուրահատուկ ու նոր: Եթե մինչև խաղի մուտք գործելը գոյություն ունեին 

ուսուցիչ-աշակերտ կամ աշակերտ-աշակերտ հարաբերություններում ինչ-ինչ 

խանգարող հանգամանքներ,ապա խաղի մուտք գործելով՝ դրանք կամաց-կամաց 

անհետանում են: Իսկ այսպիսի իրավիճակում աշակերտը կարողանում է 

անկաշկանդ արտահայտել իր մտքերը:ՈՒսուցանող խաղերը,հետաքրքրքշարժ 

առաջադրանքները,սևեռում են աշակերտի անկայուն ուշադրությունը դասի 

ընթացքում,տալիս են նոր գիտելիքներ, պահանջում են 

հնարամտություն,ուշադրություն,համատեղ ստեղծագործական 

համառություն,զարգացնում են երևակայությունը,արագորեն ,ճիշտ լուծումներ 

գտնելու կարողությունները: Խաղի ժամանակ կարևորվում է նաև 

դաստիարակչական կողմը,քանի որ երեխաները ավելի մոտիկից են 

առնչվում,մրցակցում,վիճում,իրար օգնում,դառնում են ավելի ինքնուրույն ու 

ընկերասեր:  

Հետազոտության օբյեկտը-Տարրական դպրոցում մաթեմատիկայի և մայրենիի 

ուսուցման գործընթացն է  

Հետազոտության նպատակը- Պարզել խաղային տեխնոլոգիաների կիրառման 

արդյունավետությունը առարկայի դասավանդման գործընթացում, 

.խաղի միջոցով զարգացնել երեխաների արագ կողմնորոշվելու 

կարողությունը,արագաշարժությունը,ուշադրությունը 

.խաղի միջոցով թեթևացնել ուսուցման գործընթացը  

.վերլուծության ենթարկել տարրական դպրոցում մաթեմատիկայի և մայրենիի 

ուսուցման գործընթացում դիդակտիկական խաղերի կիրառման դրվածքը 

Հետազոտության խնդիրները-.Ուսումնասիրել խաղերի ուսումնական և 

զարգացնող հնարավորությունները  

.Հիմնավորել խաղի դերը դպրոցականնների ուսումնական գործընթացի 

զարգացման գործում: 

 Հետազոտության մեթոդները՝ գիտամեթոդական գրականություն 

ուսումնասիրում, համեմատական, համադրական, վերլուծական մեթոդների 

կիրառում,արդյունքների գրաֆիկական վերլուծություն, հետազոտության 

արդյունքների հավաքագրում ,մշակում և ամփոփում: 

 Հետազոտության թեմայի արդիականությունը: 

Ժամանակակից դպրոցի տեղեկատվության հագեցվածությունը դասը դարձնում է 

ծանրաբեռնված կրտսեր դպրոցականների համար,և մտավոր 

ծանրաբեռնվածությունը ստիպում է մտածել այն մասին ,թե ինչպես նպաստել 

սովորողների մեջ ուսումնասիրվող նյութի նկատմամբ հետաքրքրության 

առաջացմանն ու ողջ դասի ընթացքում նրանց ակտիվ գործունեության 

ապահովմանը:Կարևոր դերն այստեղ ստանձնում են խաղերը,որոնք կատարում են 

իրար հետ կրթական,դաստիարակչական ու զարգացնող գործառույթներ:Խաղերի 

միջոցով դասերը դառնում են հետաքրքիր ու հաճելի,հաղթահարվում են 

ուսումնական նյութի յուրացման դժվարությունները:  

Սույն հետազոտության արդիականության համար հիմք է հանդիսացել 

ուսումնական գործընթացում կրտսեր դպրոցականի մոտիվացիայի, 

աշխատասիրության և աշխատունակության բարձրացման կարևորությունը ` այդ 

թվում խաղային տեխնոլոգիաների կիրառության շնորհիվ, ինչպես նաև այդ 

գործընթացում ուսուցչի դերն ու կառուցողական մոտեցումները: 

            Պատմական ակնարկ խաղի մասին 

 

 

Խաղը կյանքի մոդել է, որի միջոցով երեխաները ճանաչում են աշխարհը, ձևավորում 

և զարգացնում աշխարհայացքը: Երեխայի համար գրավիչ ու հետաքրքիր 

զբաղմունքը խաղն է: Դրա համար պարտադիր չէ ստիպել երեխային հաշվել , 

վարժություն և խնդիր լուծել՝նրան զրկելով խաղից:  

Խաղի ծագման,էության,երեխաների կյանքում նրա տեղի ու նշանակության ,առավել 

արդյունավետ օգտագործման  և այլ շատ ուրիշ հարցեր՝ կապված խաղի 

հիմնահարցի հետ,հետաքրքրել ու շարունակում են հետաքրքրել 

փիլիսոփաներին,պատմաբաններին,հոգեբաններին և մանկավարժներին: 

Պլատոնն առաջինն էր,ով նշեց խաղի հսկայական նշանակության մասին 

մանկավարժության մեջ:Նա մեծ ուշադրություն էր դարձնում մանկական 

խաղերին:Հայտնի է, որ խաղով է սկսվում երեխայի առաջին ծանոթությունը 

շրջապատող աշխարհին,իրերին և 

երևույթներին:Կոտրելով,թափելով,գցելով,քանդելով՝նա ծանոթանում է զանազան 

առարկաների  ու դրանց  հատկանիշներին,իսկ դրանք երեխայի առաջին դասերն 

են:Մեծ մանկավարժ Մակարենկոն կոչ է անում չխանգարել նրանց: 

Հայ մեծ լուսավորիչ-դեմոկրատ ,գրող,մանկավարժ Խ.Աբովյանը պահանջում է չզրկել 

երեխային<< անմեղ խաղերից>>:Երեխան կյանքի ու բնության վերաբերյալ արագ 

տեղեկություններ է ստանում հեքիաթների,պատմությունների,զրույցների,ինչպես և 

խաղալու ,կյանքի հետ անմիջականորեն շփվելու միջոցով:ՈՒսուցիչը ,երբ նյութը 

խաղի միջոցով է հաղորդում,նրանք ավելի լավ են յուրացնում և հիշում այդ 

նյութը:Հայ մեծ բանաստեղծ Թումանյանը գրել է<<Խաղը  մանուկ մարդու բնական 

օրգանական պահանջն է,նրա լրջությունն է,նրա էությունն է:Կյանքում ամեն բանի 

նա խաղով է մոտենում,դա նրա ձևն է,նրա մեթոդն է:Եվ ամեն բան,ինչ որ նրան 

տրվում է խաղով,ուրախությունով ընդունում է,հեշտ էլ յուրացնում՝առանց 

ձանձրանալու,առանց հոգնելու: 

Թումանյանը հավաքեց և մշակեց ժողովրդական բանահյուսության հոգևոր 

գանձերը և երեխաների համար ստեղծեց հայրենագիտական խաղեր՝դրսևորելով 

այս հարցում մանկավարժական,հոգեբանական հմտություն:Թումանյանը գտնում 

է,որ երեխաների համար խաղը անհրաժեշտություն է:Նա անհրաժեշտ է համարում 

սնել երեխայի միտքը,հաղորդել նրան բազմապիսի  գիտելիքներ  շրջապատող 

աշխարհի առարկաների ,երևույթների մասին:Այդ խնդրի լուծման լավագույն ձևը նա 

համարում  

է խաղը:Թումանյանի ստեղծած խաղերը կրում էին ինչպես շարժական,այնպես էլ 

դիդակտիկ՝ուսուցանող բնույթ: 

Առաջին դասարանցին երեկվա հինգ տարեկանն է:Նա ուզում է միշտ խաղալ և 

միայն ժամանակի ընթացքում կարողանում է իր գործունեության մեջ տեղ տալ 

դասերին:Այս հանգամանքը  նկատի  ունենալով՝ուսուցիչը պետք է մտածված ձևով 

ղեկավարի երեխայի խաղը:ՈՒսուցիչները հաճախ ասում են ,որ խաղն իրապես 

ակտիվացնում է երեխաներին,բայց իրենք խաղալու ժամանակ չունեն դասարանում: 

Նման մոտեցումը ,մեղմ ասած,անընդունելի է:Ոչ ոք չի առաջարկում մոռանալ 

ուսումնական աշխատանքը և սկսել աննպատակ խաղալ երեխայի հետ: 

Հայ մանկավարժական մտքի ամենախոշոր ներկայացուցիչներից Ղ.Աղայանը            

լրջորեն անդրադարձել է երեխայի խաղի հիմնահարցին ՝անհրաժեշտ համարելով 

կրտսեր դպրոցական տարիքում ապահովել երեխայի համակողմանի ,ներդաշնակ 

զարգացումը ՝մտավոր,բարոյական,գեղագիտական, ֆիզիկական և 

աշխատանքային դաստիարակության միասնությունը: 

Հետաքրքիր են Աղայանի մտքերը խաղի էության ,յուրահատկությունների մասին:Նա 

գտնում է ,որ երեխաներին հրապուրում է շրջապատողների գործունեությունը,և 

նրանք ցանկանում են իրենց խաղերում վերարտադրել այն: 

Հիմնականում ուսումնասիրելով կենդանիների խաղերը՝Գրուսը արեց ընդհանուր 

եզրակացություններ:Նա նշում է,որ յուրաքանչյուր բարձրագույն էակ ունի 

մանկություն՝մի ժամանակաշրջան,երբ երեխան անօգնական է,և նրան օգնության 

են գալիս ծնողները՝ապահովելով նրա կենսական պահանջները:Գրուսը գտնում 

էր,որ բարձրագույն կենդանիները գործունեության նկատմամբ ունեն իմպուլսիվ 

ձգտում,որը ժառանգական է և ուժգին արտահայտվում է փոքր տարիքում:Չնայած 

նրան,որ բնածին ռեակցիաները  շատ անհրաժեշտ են,նրանք բավարար չեն կյանքի 

բարդ խնդիրները լուծելու համար:Նախավարժեցումը,կյանքին հարմարվելու 

հատկություններն անմիջականորեն չեն զարգանում ի ծնե ձեռք բերած 

ռեակցիաներից:Վերջիններս ձեռքբերովի հմտությունների,ռեակցիաների հիմքն 

են:Դրան են նպաստում և խաղերը: 

Այսպիսով,Գրուսը մեծ տեղ է տալիս խաղին  երեխաների հոգեկանի զարգացման 

հարցում, թեկուզ և վեր է հանում միայն խաղային գործունեության կենսաբանական 

ֆունկցիան: 

Խաղային  գործունեության ընթացքում բավարարվում են կրտսեր դպրոցականի 

հիմնական պահանջմունքները՝ակտիվություն և ինքնուրույնություն 

,շփումներ,անմիջականորեն հաղորդակից լինել մեծահասակների կյանքին ,ճանաչել 

արտաքին աշխարհը և արտացոլել այն:Խաղային գործունեության ընթացքում 

բնականոն ճանապարհով  զարգանում են երեխայի  հոգեկան 

գործընթացները,ձևավորում նորագոյացություններ,որոնք նախապատրաստում և 

ապահովում են երեխայի հոգեկանի զարգացման հաջորդ փուլը: 

Խաղի  ընթացքում երեխան փորձում է ինքնահաստատվել  և, բնականաբար, 

ջանում է առավելագույնս դրսևորել իր բոլոր հակումներն ու 

կարողությունները:Խաղը նաև երեխայի  ընդունակությունների և  

կարողությունների ախտորոշման արդյունավետ միջոց է: 

Խաղի մասին հետաքրքիր և օգտակար մտքեր է արտահայտել հայ մանկավարժ 

Ա.Բահաթրյանը:Նա  իր <<Ծաղկանոցը  կամ  մանկանց պարտեզը և նրա 

նշանակությունը >>   հոդվածում   խոսում է խաղի    նշանակության   մասին  

երեխայի կյանքում:Բահաթրյանն   այն ճիշտ և   հետաքրքիր  միտքն  է  

արտահայտում,որ  ոչինչ չի  կարող  զարգանալ  առանց  գործողության ,  ուստի 

երեխային պետք է խաղ: 

Խաղի դաստիարակչական նշանակության մասին  է  խոսել նաև  հայ  անվանի  

մանկավարժ  և  մանկագիր  Սոֆյա  Բաբայանը:Բաբայանը  նշում է,  որ  ամեն  մի  

խաղ  ունի  իր  հատուկ  նշանակությունը.զարգացնում է  երեխայի այս կամ այն 

ունակությունները,հարստացնում նրա միտքը  զանազան  տեղեկություններով  

շրջապատող կյանքի վերաբերյալ,ապահովում   երեխայի  ներդաշնակ  զարգացումն 

ու   կրթությունը: 

Կենսաբան,մանկավարժ, բժիշկ, հասարակական գործիչ Լեզգաֆտը նույնպես 

բարձր  է  դասում  խաղի  դաստիարակչական և  զարգացնող 

նշանակությունը՝նշելով,որ այստեղ երեխան կուտակում է գիտելիքներ շրջապատող 

աշխարհի վերաբերյալ,դառնում է համարձակ,ճկուն,աշխատասեր: 

Խաղի միջոցով կարելի է լուծել ուսումնական բոլոր խնդիրները,՝հատկապես կրտսեր 

դպրոցում:Հարկավոր է ոչ  թե  դասը բաժանել   ուսումնական  աշխատանքի  ու  

խաղի,այլ  պարզապես  խաղը  տարրալուծել  ուսումնական գործընթացի մեջ  և  

ուսումնական նպատակներն իրականացնել  խաղի  օգնությամբ  և  խաղի  միջոցով: 

Խաղալիքները  և  խաղը  վեց  տարեկան  երեխաների  հետ  աշխատանք տանելու  

հիմնական  միջոցներ են,և  յուրաքանչյուր  դպրոց  ու  ուսուցիչ  պետք է այդ 

ուղղությամբ հետևողական աշխատանք տանեն համապատասխան  պայմաններ  

ստեղծելու,  և  ուսումնական  աշխատանքը  մատչելի  ու  հնարավորինս  հաճելի 

դարձնելու համար : 

Չեն  կարող  արդարացվել  խաղի  ու  խաղալիքների մասին  որևէ  արհամարհական  

վերաբերմունք  ու  մակերեսային  մոտեցում:Դրանով  հսկայական ու  անուղղելի  

վնաս  կհասցվի  ուսումնադաստիարակչական  աշխատանքներին: 

Խաղերը պետք է այնպես անցկացվեն,որպեսզի  ծառայեն  երեխաների 

բազմակողմանի  դաստիարակության  գործին: 

Ա.Ս.Մակարենկոն  բարձր  է  գնահատում  խաղի  դաստիարակչական  

նշանակությունը՝նշելով,որ  խաղը  երեխայի  կյանքում  կարևոր  նշանակություն  

ունի,ինչպես  մեծահասակի համար  գործունեությունը,աշխատանքը,ծառայությունը: 

Ինչպես երեխան  իրեն  կդրսևորի  խաղում,այնպես  էլ նա  իրեն  ցույց  կտա  

աշխատանքի  մեջ,երբ  մեծանա:Այստեղից արվում է  այն  եզրակացությունը,որ  

<<ապագա  գործչի  դաստիարակությունը  տեղի  է  ունենում նախ  և  առաջ  

խաղում>>: 

Փորձարարական  դասարաններում  մեր բազմաթիվ   դիտումները  ցույց են  տվել,  

որ  շարժողական  ակտիվությունը  սահմանափակող  գործունեության  ձևերը  

երեխաներին  ձանձրացնում  են:Նրանք  դասերի  ժամանակ   շարժվում  են  

,բացում-փակում են  նստարանի  փեղկերը,խաղում  գրիչներով,սեղանի  վրա  եղած  

ամեն  ինչ շեղում  է  նրանց  ուշադրությունը:Իսկ  երբ  դասի  մեջ  մտցվում  է  

խաղային  տարրը,նրանք  ակտիվանում  են,նրանց  ուշադրությունը  դառնում  է  

կամային:Ինչպես  նշում  է  Գորկին,խաղը  երեխաների  համար  իսկական 

ճանապարհ  է  դեպի  աշխարհի  իմացությունը, որի  մեջ  ապրում  են  նրանք  ,և  

որը   կոչված է  բարեփոխելու:Խաղի  միջոցով  ճշգրտվում,ընդլայնվում  են  

երեխաների  պատկերացումները  շրջապատի,  կյանքի  և  բնության  

մասին:Խաղերը  երեխաների  մեջ  առաջացնում  են  

ուշիմություն,աշխուժություն,զսպվածություն: 

ՈՒսումնասիրությունները ցույց  են  տվել,որ  կրտսեր  դպրոցականները  քիչ  են  

ընդունակ  միևնույն  ուղղությամբ  կայուն  մտավոր  գործունեության,հարկավոր  է  

անընդհատ  փոխել  երեխայի  զբաղմունքը:Ահա  թե  այս  մասին  ինչ է ասում  

ՈՒշինսկին.<<Եթե մեկուկես  կամ  երկու  ժամվա   պարապմունքների  ընթացքում  

երեխաների  մոտ  և՛ կարդան,և՛գրեն,և՛  նկարեն,և՛  երգեն  երկու-երեք  երգ,և՛  

հաշվեն,և՛  լսեն,,,ապա  ամսվա  վերջում  ոչ  միայն  նրանց  ձեռք  բերածի 

գումարը,այլև  այն,ինչ  ձեռք  են  բերել  նրանք  յուրաքանչյուր  առանձին  գիտության  

և  կարողության  ուղղությամբ,ավելի  շատ  կլինի,քան  կարող  էին  նրանք՝այդ  

ամբողջ  ժամանակամիջոցում  զբաղվելով  միայն  տվյալ  գիտության  կամ  

կարողության  զարգացմամբ >>: 

Նա  գտնում  էր,որ  խաղը  թույլ  է  տալիս  տեսնելու  ու  ճանաչելու  երեխաների  

հոգին,  այն  նպաստում  է   մանուկների  դաստիարակությանն ու  

զարգացմանը:Խաղի  մեջ  երեխան  փորձում  է  իր  ուժերը,դառնում  

ինքնուրույն:Խաղում  երեխան  յուրահատուկ  ձևով  վերարտադրում  է  այն,  ինչը  

տեսնում  է  շրջապատում:ՈՒշինսկին  խաղը  դիտում  է  որպես  երևակայության  

դրսևորման  միջոց:Երբ  նկատվել  է  երեխաների  ուշադրության  ցրվածություն  

կամ  որևէ  նյութի  դժվար  յուրացում,օգնության  են  եկել խաղերը,երգերը  և  

զանազան  զբաղմունքները,որոնք  անմիջապես  թարմացրել  են  աշակերտներին: 

ՈՒսուցման  ընթացքում  խաղի  կիրառումը  զարգացնում  է  երեխաների  

ուշադրությունը,օգնում  ուսուցչին  ակտիվացնել  անհամարձակ  

երեխային,որովհետև  խաղալիս  երեխան  իրեն  ազատ  է  զգում:Խաղի  

ուսուցողական  խնդիրը  նրանից  գաղտնի է  մնում,և  երեխային  թվում է ,թե  ինքն                   

 ուղղակի  խաղում  է՝կատարելով  որևէ  դեր: 

Խիստ  կարևոր  են  խաղի  ուսուցողական  և  կրթադաստիարակչական  

նշանակությունն  ու  արժեքը: 

Այն  նպատակային  ու  ստեղծագործաբար  կիրառելու  դեպքում  կարելի  է  շատ  

բարձր  ուսումնական  արդյունքների  հասնել: 

Դիդակտիկ  խաղերի  և  դաստիարակության  մեջ  դրանց   ունեցած  դերի  մասին  

երկու  կարծիք  կա:Ըստ  առաջին  կարծիքի  դիդակտիկ  խաղերը  դիտվում  են  

որպես  գիտելիքների  ամրապնդման  և  ճշգրտման  միջոց:Մյուս  տեսակետով  

դիդակտիկ  խաղերը  ճանաչվում  են  որպես  նոր   գիտելիքների  հաղորդման ,նոր  

փորձի  ,տեղեկությունների  հայթայթման  միջոց:Բացի  այս  երկուսից,  դիդակտիկ  

խաղերն  օգտագործվում  են  որպես  գիտելիքների  ուսուցման միջոց: 

         ԽԱՂԱՅԻՆ  ՏԵԽՆՈԼՈԳԻԱՆԵՐԻ  ԿԻՐԱՌՈՒՄԸ  

                           ԿՐՏՍԵՐ ԴՊՐՈՑՈՒՄ  

 

Խաղային տեխնոլոգիաների կիրառումը մանկավարժության մեջ նորույթ չէ: 

Մանկավարժության և հոգեբանության տեսաբանները գտնում են, որ երեխայի 

հոգեբանությունն ու անհատականությունն առաջին հերթին ցայտուն և անմնացորդ 

արտահայտվում են խաղի մեջ:Խաղը երեխայի համար կենսաբանական ներքին 

պահանջմունք է: Խաղի միջոցով երեխան ճանաչում է իրեն շրջապատող այն 

երևույթները, որոնք ի հայտ են գալիս նաև խաղային իրավիճակներում:Խաղին 

հատուկ կարևորություն է տրվում կրտսեր դպրոցական տարիքի երեխաների 

ուսուցման և դաստիարակության գործում:Ըստ հոգեբանների՝ այս տարիքն է 

առանձնանում որպես անհատականության ձևավորման առաջին աստիճան, և 

զարգացման հենց այդ շրջափուլի գործունեության հիմնական տեսակը ուսուցման 

հետ զուգահեռ, շարունակում է մնալ խաղը:Այդ տաիքում խաղն անձի ձևավորման 

կարևոագույն միջոց և գործոն է:Ուստի մանկավաժության մեջ մեծ կարևորություն է 

տրվում խաղի դերին և ուսուցմանը խաղի միջոցով:Խաղը հանդիսանում է 

հաղորդակցման, ուսուցման և կյանքի փորձի ձեռքբերման միջոց:  

Վ.Ս.Կուկուշինը ներկայացնում է խաղային տեխնոոգիայի առավել կարևոր 

գործառույթները. 

Սոցիալ- մշակույթային նշանակությունը: Խաղը երեխայի սոցիալականացման 

կարևոր միջոցներից մեկն է: Այն իր մեջ ներառում է սոցիալ- վերահսկող 

գործընթացներ: Խաղի սոցիալ- մշակույթային նշանակությունը ենթադրում է մարդու 

կողմից մշակույթի յուրացման, անձի ձևավորման ու դաստիարակության միջոց՝ 

նրան դարձնելով կոլեկտիվի լիարժեք անդամ: Խաղի սոցիալ- մշակույթային բնույթն 

այն դարձնում է ուսուցման անփոխարինելի տարր: 

Խաղի ինքնիրացման գործառույթը: Սա խաղի հիմնական գործառույթներից 

մեկն է: Խաղը կարևոր է՝ որպես անձի ինքնիրացման ոլորտ: Հենց այս տեսակետից 

առավել էական նշանակություն ունի խաղի գործընթացը և ոչ թե դրա արդյունքը, 

մրցակցությունը կամ որևէ նպատակի հասնելը: 

Հաղորդակցման գործառույթ: Խաղը հաղորդակցական գործունեություն է՝ 

կոնկրետ խաղային կանոններով: Այն մարդուն ներգրավում է իրական մարդկային 

բարդ հարաբերությունների համակարգի մեջ: 

Խաղի ախտորոշիչ գործառույթ: Խաղն ավելի ախտորոշիչ է, քան մարդու որևէ 

այլ գործունեության տեսակ: Այն յուրահատուկ ինքնարտահայտման միջոց է, որը  

հնարավորություն է տալիս բացահայտել թաքնված ներուժը: 

Խաղի թերապևտիկ գործառույթը: Խաղը կարելի է օգտագործել տարբեր 

դժվարություններ հաղթահարելու նպատակով: Գնահատելով խաղային 

գործլեակերպի թերապևտիկ նշանակությունը՝ Դ.Բ. Էկոնինը գրել է, որ խաղային 

թերապիայի արդյունավետությունը որոշվում է նոր սոցիալական 

հարաբերությունների հաստատմամբ, որոնց մեջ երեխան մտնում է դերային 

խաղով:  

Խաղի շտկողական գործառույթը: Խաղի միջոցով հոգեբանական շտկումն 

ընթանում է բնականոն ձևով. եթե բոլոր մասնակիցները յուրացրել են խաղի 

կանոններն ու սյուժեն, և յուրաքանչյուր մասնակից լավ գիտի ոչ միայն իր, այլև 

խաղընկերների դերերը, ապա խաղի ընթացքը և նպատակը նրանց համախմբում 

է:Շտկողական խաղերը կարող են օգնել շեղված վարքով աշակերտներին՝ 

հաղթահարելու այն ապրումները, որոնք խոչընդոտում են նրանց ներդաշնակ 

ինքնազգացողության կայացմանը և շփմանը հասակակիցների միջավայրում:  

Խաղի զվարճացնող գործառույթը: Զվարճանքի ապրումը ծնվում է սովորականից 

տարբերվող, անկեղծ ուրախության շեշտադրումներով, 

զանազանվող իրավիճակներում, և դրան ինքնաբերաբար ձգտում են բոլորը: Խաղի 

զվարճացնող գործառույթն առնչվում է որոշակի հարմարավետության ու հաճելի 

միջավայրի ստեղծմանը: Խաղի զվարճանքը որոնումն է, այն մոգական ուժ ունի և 

ընդունակ է սնել երևակայությունը:  

ՙԽաղային տեխնոլոգիա   ասելով՝ պետք է հասկանալ խաղի իրականացման 

ընթացքը: Խաղային տեխնոլոգիայի կառուցվածքի մեջ են մտնում 

նպատակադրումը, պլանավորումը, նպատակների իրականացումը, արդյունքների 

վերլուծությունը: Խաղի ընթացքում անձն իրեն իրացնում է լիարժեքորեն: Խաղային 

տեխնոլոգիան ներառում է.  

• դերեր, որոնք պետք է կատարեն խաղացողները,  

• խաղային գործողություններ՝ որպես դերերի կատարման միջոցներ,  

• առարկաների խաղային, պայմանական օգտագործումը,  

• խաղացողների միջև իրական հարաբերությունների ստեղծումը,  

• սյուժե, բովանդակություն՝ այն իրականությունը , որը պայանականորեն 

վերարտադրվում է խաղի մեջ:  

 

   Խաղային տեխնոլոգիաների նշանակությունը դժվար է թերագնահատել, այն 

համարվում է զվարճային, հանգստի, ուսուցման, ստեղծագործության , թերապիայի 

հզոր միջոց: Ժամանակակից կրտսեր դպրոցում խաղը կիրառվում է ոպես 

ինքնուրույն տեխնոլոգիա՝ թեման, բաժինը ուսումնասիրելու և յուրացնելու 

նպատակով:Այսպիսով, խաղը ժամանակակից կրտսեր դպրոցի ուսուցման և 

դաստիարակության գործընթացը կատարելագործելու և բարելավելու հզոր գործիք 

է: Խաղն օգնում է ներթափանցել երեխայի զարմանահրաշ աշխարհը, ուր բնության 

խորհրդավոր երևույթները , գերբնական ուժերը , երկնային ու երկրային 

արարածները համակցվում են իրական կյանքին: 

Այդ գործում նրան օգնում է ուսուցիչը: Նա ուղղորդում է աշակերտին՝ այդ 

ճանապարհով ավելի վստահ քայլելու համար:  

Կրտսեր դպրոցական տարիքի երեխայի համար առաջատար գործունեությունն 

արդեն սկսում է դառնալ ուսումը: Բայց այդ դպրոցականը, որը դեռ երեկ տարված էր 

իր զվարթ խաղերով, չի կարող լիովին զերծ մնալ դրանցից:Այդ իսկ պատճառով, երբ 

ուսուցումը համեմվում է խաղերով, դրանք երեխաների համար դառնում են ավելի 

հետաքրքիր, սրտամոտ և ցանկալի: Երբ խաղը մուտք է գործում կենդանի 

մանկավարժական գործընթացի մեջ, դասարանում ստեղծվում է մի նոր 

յուրահատուկ միջավայր: 

Եթե ուսուցիչ - աշակերտ և, ինչու չէ, աշակերտ-աշակերտ հարաբերություններում 

մինչև այդ գոյություն ունեին ինչ- ինչ պատնեշներ ապա դրանք աննկատելիորեն 

անհետանում են: Այդ մթնոլորտը հնարավորություն է տալիս աշակետներին 

անկաշկանդ արտահայտելու իրենց մտքերը: 

 Խաղն ունի մի այնպիսի հիանալի հատկություն, որ երեխային կարող է իր համար էլ 

աննկատելիորեն ընդգրկել ակտիվ ուսուցման և, նույնիսկ, այս կամ այն  խնդրի 

լուծման ընթացքի մեջ: Խաղի ժամանակ երեխան ավելի է կենտրոնանում՝ տարվելով 

հետաքրքրաշարժությամբ  և ավելի հեշտությամբ էլ մտապահում է առաջին անգամ 

տեսածն ու լսածը: Այսպիսով, խաղային տեխնոոգիաների միջոցով ոչ միայն 

ուսուցանվում և ամրապնդվում է դասանյութը, այլև այն օգնում է, որ աշակերտն 

աննկատ ձևով կարողանա հաղթահարել բարդ ուսումնական խնդիրները:     

Այսպես, օրինակ առաջին դասարանցին թվերի ուսուցման ժամանակ ծանոթանում է 

մի այնպիսի նոր թվի, որն ունի բերան, աչիկներ ու թաթիկներ , խոսում է 

երեխաների հետ ու պատմում իր մասին: Երեխաները ստեղծում են նրա 

թաթիկները, բարևում և խոստանում չնեղացնել ու չմոռանալ նրան:Փաստորեն, 

երեխաները հաղորդակցվում են տվյալ թվի հետ , որից հետո, երբ տարբեր 

նյութերով պատրաստում են իրենց նոր  բարեկամին, հեշտությամբ ու հաճույքով 

մտապահում են այդ նոր թիվը: Այդ դեպքում յուրացումն իրականացվում է գրեթե 

ինքնըստինքյան: Սակայն, այս ամենով հանդերձ,դպրոցում՝ կենդանի 

մանկավարական գործընթացում, խաղերը չեն կարող լինել ինքնանպատակ: Խաղը 

պետք է հանդես գա ոչ թե որպես առանձին հնար, այլ համաձույլ լինի ուսուցմանը և 

ծառայի ուսումնական նպատակին: Հարկավոր է երեխաների մեջ արթնացնել 

հետաքրքրություն և այդ կերպով նպաստել մանկավարժական խնդիրների լուծմանը:  

    Ուսուցման գործընթացում կիրառվող խաղերին ներկայացվում են որոշակի 

մանկավարժական պահանջներ: Դրանցից ելնելով՝ անհրաժեշտ է խաղն այնպես 

կազմակեպել, որ համապատասխանի ուսումնասիրվող թեմային, աշակերտների 

տարիքային առանձնահատկություններին, ինչպես նաև օգնի ճիշտ ըմբռնելու 

անցածն ու անցնելիքը:   Ինչպես ցանկացած ուսումնական տեխնոլոգիա, այնպես էլ 

հետաքրքրաշարժ տարրերով հարուստ խաղը կարող է նույնիսկ ձանձացնել 

երեխաներին, եթե չփոխվի ու անընդհատ կրկնվի նույնությամբ: Այդ իսկ պատճառով 

խաղը պետք է կիրառվի ստեղծագործաբար: Խաղը ցանկալի է տեսնել ոչ թե 

անխախտ կաղապարի, այլ աստիճանական զարգացման մեջ, որպեսզի երեխայի 

մեջ չկորչի հետաքրքրությունը թե դրա, և թե դրա ուսուցման նկատմամբ:  

Փորձը ցույց է տալիս, որ կրտսեր դպոցականների միջավայրում խաղն առավել 

ադյունավետ է լինում , եթե մինչև կիրառումը քննարկվում է աշակետների հետ: Երբ 

հաշվի են առնվում երեխաների առաջարկությունները, խաղը դառնում է ավելի 

հետաքրքիր: Աշակերտները մեծ հաճույքով են մասնակցում և հեշտությամբ ու 

առանց պարտադրանքի ներգրավվում են ուսումնական գործունեության մեջ: 

Առհասարակ խաղը ուսումնական գործընթացում օգնում է բազում նպատակների 

իրականացմանը: Լուծվում են ինչպես կրթական, այնպես էլ դաստիարակչական 

բազմաթիվ խնդիրներ:  

Մեր օրերում դպրոց են հաճախում հիմնականում վեց տարին նոր բոլորած 

երեխաները:Այս տարիքում հաճախակի է նկատվում ուշադրության 

անկայունություն և ցրվածություն, հիշողությունը ոչ կամածին է, մտածողությունը՝ 

ակնառու պատկերավոր:Զարգացած չէ կենտրոնանալու կարողությունը, և , 

ամենակարևորը, այս տարիքի երեխաների մեջ հիմնական, առաջատար 

գործունեությունը դեռևս խաղային է: Ճիշտ է, ուսումնական գործընթացի ժամանակ 

այն փոփոխության է ենթարկվում, և հիմնական է դառնում ուսումնական 

գործունեությունը, սակայն այդ փոփոխությունը տեղի է ունենում ոչ միանգամից և 

կտրուկ կեպով, այլ՝ աստիճանաբար:  

Դպրոց  նոր ոտք դրած երեխաներին դեռևս հոգեհարազատ են խաղն ու խաղային 

գործընթացները: Երեխայի համար գրավիչ ու հետաքրքիր զբաղմունքը խաղն է: 

Դրա համար պարտադիր չէ ստիպել նրան հաշվել, վարժություն և խնդիր լուծել՝նրան 

զրկելով խաղից:  

Շատ կարևոր է ուսումնական աշխատանքի ժամանակ կրտսեր դպրոցականի 

համար կիրառել խաղ-ուսուցում և ուսուցում - խաղ ձևերը: Երեխան այս դեպքում 

ավելի ազատ ու անկաշկանդ է զգում իրեն, թվում է, թե խաղում է, բայց խաղալով 

ավելի հեշտությամբ է յուրացնում ցանկացած նյութ:   

 

 Նոր գիտելիքների հաղորդումը դիդակտիկ խաղերի   

                                    միջոցով    

Դիդակտիկ խաղերը ուսուցանող բնույթի խաղեր են:Դրանք նոր գիտելիքների 

հաղորդման յուրահատուկ միջոց են և թույլ են տալիս զուգահեռ ուսուցումը 

զվարճանքի հետ:Եթե դիդակտիկ խաղերը լավ են կազմակերպված,հորինված,ապա 

երեխան առանց երկմտելու մտնում է խաղի մեջ,փորձում է իր ուժերը 

հասակակիցների հետ,մրցում է և ձգտում դառնալ առաջինը:Դրանք ներդաշնակ և 

աշակերտին խինդով վարակող մթնոլորտի միջոցով ճանաչողական կապ են 

ստեղծում տվյալ նոր նյութի և աշակերտի միջև:Խաղի ընթացքում հնչեցվող 

հարցերը, որոնք առաջին հայացքից բարդ են թվում,ընդամենը խաղի մասն են 

կազմում:Եվ  ուսուցիչը կարող է պահանջվող պատասխանների միջոցով թեման 

կամրջել աշակերտների գիտելիքների պաշարին:Դիդակտիկ խաղերը առավել սեղմ 

ժամանակահատվածում նոր գիտելիքների յուրացման հնարավորություն են 

ընձեռում:Դրանց միջոցով նոր գիտելիքների հաղորդման հիմնական առավելությունը 

նրանում է,որ դիդակտիկ խաղերը հնարավորություն են տալիս երեխաներին 

ուսուցանվելու իրենց համար հետաքրքիր և ակտիվ գործունեության միջոցով: 

Օրինակ՝<<Երկրաչափական պատկերներ>> թեմայի հաղորդումը կարելի է սկսել 

<<Հրաշալի պարկ>> խաղի միջոցով,որը նոր նյութի հաղորդումը կդարձնի 

երեխաների համար ավելի հետաքրքիր:Մինչև խաղի սկսվելը տրվում է 

ծանոթություն եռանկյան,բազմանկյան,շրջանի և քառանկյան մասին:Երեխաներն 

ուսուցչի օգնությամբ կրկնում են,թե ինչու են այդպես կոչվում :Այնուհետև 

բացատրվում է խաղի կանոնները,և երեխաները սկսում են խաղալ:Սկզբում 

խաղային նյութը համեմատաբար  արագ է  յուրացվում երեխաների կողմից:Նրանք 

մեկ-մեկ վերցնում են փոքրիկ պարկը ,ձեռքը մտցնում պարկի մեջ .առանց պարկից 

հանելու՝շոշափելով որոշում ,թե ինչ է իրենց ձեռքում և այդ մասին հայտարարում 

դասարանին:Երեխաները ճիշտ են գուշակում,որ իրենց նոր նյութ է հաղորդվում:Եվ 

հետագայում,երբ նրանց հանձնարարվում է տեղում գծել երկրաչափական 

պատկերներ,նրանք արագությամբ վերհիշում են <<Հրաշալի պարկ >>խաղը և 

պահանջված պատկերը գծում են տետրում: 

Նոր գիտելիք հաղորդելիս պետք է ուսուցիչը ,ըստ նպատակի և կազմակերպման 

ձևի,ընտրի ճիշտ դիդկատիկ խաղ:Կրտսեր դասարաններում դասավանդվող բոլոր 

առարկաների դասերի ժամանակ նոր նյութի վերաբերյալ կազմակերպված խաղերը 

ճանաչողական հետաքրքրություն են առաջացնում նոր նյութի նկատմամբ:Ի 

վերջո,երեխաները խաղալով սովորում են:Նրանցից ոչ մեկը չի ամաչում,երբ խաղի 

մեջ սխալվում է: 

Օրինակ՝ առարկայի հատկանիշ թեման բացատրելու համար ուսուցիչը կիրառում է 

<<Բնութագրեք առարկաները>> խաղը:Փոքրիկ արկղի մեջ լցված են 

խաղալիքներ(գնդակ,դրոշ,դույլ,հեռախոս,շուն,կատու…),բանջարեղենի,մրգի 

մուլյաժներ:Երեխաները մեկ-մեկ մոտենում են սեղանին,արկղից հանում են այս կամ 

այն իրը և տալիս դրա բնութագիրը:Օրինակ՝ խնձոր՝հասած,թթու,կարմրաթուշ, կամ 

տերև՝դեղին,ոսկեգույն, աշնանային:Այսպիսով,նոր և կարևոր այս թեմայի 

հաղորդումը դառնում է անկաշկանդ:Փաստորեն,երեխաները կատարում են 

միատեսակ աշխատանք և չեն հոգնում,չեն ձանձրանում : 

Նոր գիտելիքների հաղորդման ընթացքում դիդակտիկ խաղի կիրառումը նաև 

զարգացնում է երեխաների ուշադրությունը,օգնում ուսուցչին ակտիվացնել 

անհամարձակ երեխային ,որովհետև խաղալիս երեխան իրեն ազատ է զգում:Խաղի 

ուսուցողական խնդիրը երեխայից գաղտնի է լինում,և երեխային թվում է ,թե ինքն 

ուղղակի խաղում է՝կատարելով որևէ դեր:Խիստ կարևոր են խաղի ուսուցողական և 

կիթադաստիարակչական նշանակությունն ու արժեքը:Այն նպատակային ու 

ստեղծագործաբար կիրառելու դեպքում կարելի է շատ բարձր ուսումնական 

արդյունքների հասնել:Դեռևս Արիստոտելը նշել է կրտսեր դպրոցական տարիքի 

երեխաների կրթադաստիարակչական գործընթացում խաղերի անփոխարինելի 

դերի մասին՝կարևորելով դրանց ճիշտ ընտրությունը ոչ միայն ըստ 

տեսակի,այլև՝ըստ ուսուցման գործընթացում դրանց օգտագործման 

նպատակների,ժամանակի և ձևերի մասին: 

 

ԳԻՏԵԼԻՔՆԵՐԻ  ԱՄՐԱՊՆԴՈՒՄԸ ԴԻԴԱԿՏԻԿ ԽԱՂԵՐԻ  

                                  ՄԻՋՈՑՈՎ 

 Դիդակտիկ խաղերը դպրոցում գիտելիքների ամրապնդման կարևոր միջոց են 

համարվում:Հնչյունների տարբերակման դասին,որի ժամանակ երեխաները պետք է 

ազատորեն կարողանան ասել,թե տվյալ բառն ինչ հնչյունով է սկսվում,ինչով 

ավարտվում ,կարելի է կազմակերպել այսպիսի խաղ. 

10-12 երեխա շարքով կանգնում են,ուսուցիչն ասում էմեկ բառ,աշակերտները պետք 

է երեք վայրկյանի ընթացքում կարողանան ասել այդ բառի վերջին հնչյունով սկսվող 

նոր բառ:Օրինակ՝փիղ-ղեկ: 

Մաթեմատիակյի դասերի ընթացքում,երբ հարկավոր է լինում ամրապնդել այս կամ 

այն գաղափարը ,կարելի է կազմակերպել բազմաթիվ հետաքրքիր 

խաղեր:Օրինակ՝երեխաները կազմում են շրջան,ուսուցիչը գնդակը գցում է նրանցից 

մեկին և ասում երկու,գնդակը բռնող երեխան պետք է ասի չորս և այսպես 

հաջորդաբար:Այս ձևով կարելի է կրկնել զույգ և կենտ թվերը ,և ամրապնդել  դրանց 

գաղափարի յուրացումը: 

Վանկ թեման ամրապնդելու համար մենք օգտագործում ենք խաղալիքների 

պարկը՝առաջարկելով ընտրել,անվանել,դասարանին ցույց տալ այն 

խաղալիքները,որոնց անվանումները բաղկացաց են մեկ,երկու, երեք և ավելի 

վանկերից:Վարժությունը գնալով բարդացնում ենք՝սովորողների առաջարկելով 

ընտրել այն խաղալիքը,որի անվանումը մեկ վանկանի է,և այն դարձնել երկվանկ 

(օր.՝ձուկ-ձկնիկ,տուն-տնակ)  : 

ԳԻՏԵԼԻՔՆԵՐԻ ՍՏՈՒԳՈՒՄԸ և ԳՆԱՀԱՏՈՒՄԸ ԴԻԴԱԿՏԻԿ 

                         ԽԱՂԵՐԻ ՄԻՋՈՑՈՎ     

 Հայտնի է ,որ վեց տարեկաններով համալրված առաջին դասարանում գիտելիքների 

ստուգումը և գնահատումը չի կատարվում միջնակարգ դպրոցում գոյություն 

ունեցող մեթոդների համաձայն:Այստեղ չկա գնահատման տասբալյան համակարգը 

,նրանց գիտելիքները ստուգվում և գնահատվում են խաղերի միջոցով: 

Այսպես,խաղի միջոցով ստուգել ,թե երեխաները արդյոք յուրացրել են 10-ի 

սահմաններում գումարման և հանման աղյուսակը:Այս նպատակով կարելի է 

կազմակերպել մաթեմատիկական լոտո խաղը:  Յուրաքանչյուր երեխայի տրվում է 

մեկ քարտ և փոքրիկ շրջաններ՝վրան գրված 1-10 թվերը:Խաղավարը պարկից 

հանում է մեկ թիվ և կարդում այն,իսկ աշակերտները ծածկում են իրենց քարտերի 

վրա համապատասխան վանդակները:Վերջում ստուգումը կատարվում է հետևյալ 

ձևով՝աշակերտներից մեկը կարդում է   իր քարտի վանդակներում գրված 

գործողությունը և ասում,թե ինչ շրջանակով է ծածկել:Հաղթում է նա, ով անսխալ է 

ծածկել բոլոր վանդակները: 

Վանկ թեմայի յուրացումը ստուգելու համար օգտագործվում են գնդակը և 

ցատկապարանը:Սովորողները առաջարկված բառը բաժանում են  

վանկերի՝միաժամանակ կամ գնդակով հարվածելով գետնին,կամ ցատկապարանով 

ցատկելով: 

Գրաճանաչության շրջանում երեխաների տառաճանաչությունը ստուգելու համար 

կարելի է տալ հնչյունային և բառային թելադրություններ՝  երեք և ավելի էին 

կատարել 50 տոկոսը:Մյուս դեպքում,երբ խաղալիքներն օգտագործում էին որպես 

դիդակտիկ նյութ,առանց սխալի գրել էին աշակերտների 50 տոկոսը,1-2 սխալ էին 

արել 40 տոկոսը,երեք և ավելի՝10 տոկոսը: 

Այսպիսով,համոզվեցինք ,որ խաղերն օգնում են փոքրիկներին արագ և լավ 

յուրացնել ուսումնական նյութը:                

                      Հետազոտության ընթացքը  

 

Երեխան խաղալով հասկանում է ինքն իրեն,ճանաչում է իրեն շրջապատող 

աշխարհը,գիտելիք է ձեռք բերում ամենատարբեր հարցերի շուրջ:Խաղի 

արդյունավետությունը պայմանավորված է մի շարք գործոններով,որոնցից 

առաջնային են դրա ճիշտ ու ժամանակաին կազմակերպումը և անցկացման 

բարեհարմար մեթոդները:  

Խաղը կազմակերպելիս անհրաժեշտ է նկատի ունենալ,որ  

 Խաղը և դրա կանոնները լրիվ հասկանալի լինեն երեխաներին  

 Խաղի բովանդակությունը համապատասխան լինի խաղացողների գիտելիքների 

մակարդակին  

 Խաղը նպաստի գիտելիքների հարստացմանը և հետաքրքրությունների 

ձևավորմանը:  

Հետազոտությունը անց եմ կացրել երկրորդ դասարանում՝մայրենի լեզվի 

դասաժամին:Խաղի միջոցով փորձել եմ պարզել,թե դասարանում սովորող 

29աշակերտները որքանով են ուշադիր նոր նյութի հաղորդման ժամանակ:  

Հետազոտության համար ընտրել եմ«Բարև,ինչ սառն են ձեռքերդ,ձմեռ»թեմատիկ 

խումբը ուսումնասիրելու ժամանակահատվածը: 

Հետազոտությունը կատարել եմ երկու դասաժամի ընթացքում:Հետազոտության 

ընթացքում անց եմ կացրել «Լսիր և արձագանքիր» խաղը,որը իրականացրեել եմ 

իմաստի ընկալման փուլում:Խաղի նպատակն է ստուգել,թե որքանով են 

աշակերտները ուշադիր եղել դասին և որքանով են ընկալել նոր ուսուցանվող 

նյութը:Իսկ քանի որ մեր դասը վերաբերում էր ձմռանը,նրանց ներկայացրել էի 

ձմեռը,եղանակային փոփոխությունները և ձմռան հետ կապված այլ ինֆորմացիա:  

Աշակերտներին առաջարկեցի խաղը և բացատրեցի խաղի կանոնները:Նրանք 

պետք է լսեին ուսուցչի թված բառերը,և երբ կլսեն ձմռանը  վերաբերող և 

բնութագրող որևէ բառ ,պետք է ծափ տան:Բացատրեցի ,որ խաղը պահանջում է 

ուշադրություն:Ինչպես նաև խաղը թույլ կտա պարզել,թե աշակերտները որքանով են 

հասկացել տվյալ թեման:  

Ասացի տարբեր բառեր և ձմռանը վերաբերող ,և չվերաբերվող.օր.՝քար,միրգ, 

ձյուն,մատիտ,գրիչ,ձնեմարդ,սպիտակ և այլն:Երբ սկսեցի թվել բառերը և հետևել 

աշակերտների ակտիվությանը,հասկացա,որ ոչ բոլորն են մասնակցում խաղին կամ 

չէին ընկալել խաղի պահանջը:Սկզբում քիչ թվով աշակերտներ էին ակտիվ,ապա 

կամաց-կամաց ակտիվությունը շատացավ,քանի որ աշակերտները ավելի ուշադիր 

էին:1-ին դասի  վերջնարդյունքում ոչ բոլոր աշակերտները մասնակցեցին,բայց 

բավականին մեծ թվով աշակերտների մոտ նկատվեց ուշադրության կենտրոնացում:  

2-րդ դասաժամը  ևս անցկացվեց մայրենիի դասաժամին՝ իմաստի ընկալման 

փուլում: 

Աշակերտներին ներկայացրեցի խաղը՝այս անգամ բարդացնելով խաղի 

պահանջը:Այս խաղի ընթացքում ես պետք է ասեի ձմռանը բնութագրող բառեր և 

բառակապակցություններ:Երբ աշակերտները լսեն բառ, պետք է ծափ տան,իսկ երբ 

լսեն բառակապակցություն,պետք է ոտքի կանգնեն:Օրինակ.սպիտակ 

ձյուն,սառնամանիք, ցուրտ,ձնեմարդ,տոնածառ,ամուր սառույց:Խաղը բացատրելուց 

հետո անցանք խաղի անցկացմանը:Հենց առաջին իսկ բառից նկատվեց մեծ թվով 

աշակերտների ակտիվություն:Իսկ մեկ-երկու բառից և բառակապակցությունից 

հետո գրեթե բոլորը մասնակցեցին խաղին: Հասկացա,որ խաղը կարող է դառնալ 

ուսուցման համար լավագույն մեթոդներից և ձևերից մեկը:Երեխան խաղալով 

կարող է ավելի լավ ընկալել նյութը: 

                                      Վերլուծություն  

 

Քանի որ խաղը անց էր կացվում առաջին անգամ,ուստի սկզբնական շրջանում 

անակնկալի բերեց աշակերտներին:Խաղը սկսելուց առաջին իսկ բառից ոչ բոլորի 

մոտ էր նկատվում ուշադրության կենտրոնացում:Առաջին դասի ընթացքում,երբ 

անցկացրեցի խաղը,առաջին բառից ճիշտ արձագանքեցին 29 աշակերտներից 7-

ը,ապա թիվը կամաց-կամաց աճելով՝հասավ 13-ի:4 աշակերտ արձագանքում 

էին,բայց սխալ:Ընդհանրապես չէին արձագանքում և մինչև վերջ էլ չարձագանքեցին 

մոտ 6 աշակերտ: Երբ խաղը անցկացրեցի հաջորդ դասին մի փոքր բարդ 

տարբերակով,հենց առաջին իսկ բառից արձանագրեցի  նախորդ օրվանից ավելի 

շատ թվով աշակերտների:Առաջին իսկ բառից ճիշտ արձագանքեցին 10 

աշակերտ,ապա 12,հետո 19,ապա 26:Վերջնարդյունքում ունեցանք տվյալների 

աճ:Ընդհանրապես չարձագանքեցին 3 աշակերտ: Այստեղից եկա այն 

եզրահանգման,որ աշակերտների մոտ ուշադրությունը ավելի էր կենտրոնացած և 

վերջնարդյունքում ունեցանք արդյունքների աճ:     

                                            ԵԶՐԱԿԱՑՈՒԹՅՈՒՆ 

 

 

Օգտագործելով խաղային մեթոդները կրտսեր դպրոցականների ուսուցման 

գործընթացում՝ կարելի է գալ այն եզրահանգման,որ դասը դառնում է ավելի 

արդյունավետ ու նպատակային:Դասի ընթացքում աշակերտները ձեռք են բերում 

նոր գիտելիքներ,կարողություններ ու հմտություններ:Խաղի ընթացքում երեխան 

նաև տիրապետում է վարքի բարոյական նորմերին ու կանոններին,որոնք որոշիչ դեր 

են խաղում նրանց անձի ձևավորման գործում:Զարգանում է աշխատասիրությունը, 

ուշադրությունը,պատասխանատվության զգացումը:  

Ուսումնասիրությունը հնարավորություն տվեց հանգելու հետևյալ 

եզրակացությունների՝  

• խաղի նշանակությունը չի կարելի գնահատել միայն ժամանցային 

հնարավորություններով, դրանում է խաղի հզորությունը , այն երեխայի համար 

կարող է դառնալ ոչ միայն ժամանցի ու հանգստի կազմակերպման միջոց, այլև հիմք 

հանդիսանալ նրանց տրամաբանական մտածողության և արագ կողմնորոշվելու 

ունակությունների զարգացմանը,  

• խաղային տեխնոլոգիաների կիրառման շնորհիվ  ցանկացած նյութ երեխաների 

համար դառնում է ավելի հասկանալի ու հաճելի,  

• խաղային տեխնոլոգիաների նպատակային կիրառումը նպաստում է սովորողների 

ակտիվ մասնակցությանը դասապրոցեսին:  

 

Դասը՝ խաղային հնարներով հագեցած, անհամարձակ երեխային լիովին ներառում է 

դասապրոցեսին, մեծանում է նրա հետաքրքրասիրությունը: Խաղը ստեղծում է 

աշխույժ մթնոլորտ, որի ժամանակ երեխաները նյութը ավելի հեշտ են ընկալում, 

ապահովում է ազատ ու անկաշկանդ հաղորդակցվելու մթնոլորտ:  

 Այսպիսով` կրտսեր դպրոցականների դասերին խաղերի կիրառումը 

բազմազանություն, հետաքրքրություն և ոգևորություն է մտցնում դասապրոցեսի 

մեջ` միանշանակ ապահովելով ուսման առավել բարձր արդյունավետություն։  

